
				Halaman ini tervalidasi
126  Moelain oedji kegagahan.

prang di Moldavie dan Wallachije, jang moesti bajar cepeti pada Padisha, hingga angkatan prang Rus dimadjoeken di sebla Oetara soengi Donau. Ini perminta'an jang sanget tiada patoet telah membikin rahajat Toerki mendjadi mara.

 Sekalian orang di Stamboel telah minta berprang. Oetoesan Frans dan oetoesan Inggris soeda tjela perboeatannja Rusland dan berdjandji aken bantoe pada Toerki. Achirnja Sultan Abdoel Medjid jang merasa dinista oleh orang Rus telah minta berprang pada Rusland.

 Mohamed Ali mendjadi sanget girang koetika ia dapet prenta aken brangkat ka medan prang. Ia dapet napsoe kras aken labrak pada barisan Rus jang soeda begitoe tiada kenal maloe aken mintal segala perkara jang tiada bisa djadi. Maski hatinja merasa brat aken berpisa dari istrinja, Mohamed Ali soeda hiboerken hatinja dengen pengharepan tiada lama lagi prang moesti brenti dan nanti ia balik kombali pada istrinja jang disajang. Di Widdin ia moesti berdiam doea tiga minggoe lamanja aken adjar soldadoe-soldadoe dengen onderofficiernja jang ampir blon mengarti satoe apa dalem oeroesan militair, sebab kebanjakan marika ini ada orang-orang tani jang baroe lepas loekoe dan patjoel di masing-masing doesoennja.

 Dalem ini pakerdja'an Mohamed Ali soeda oendjoek ia poenja kepandean serta ketjakepan, hingga ia poenja commandant, generaal Achmad pacha, soeda membri kapoedjian padanja.

